
Efni: Umsögn um frumvarp til laga um breytingu á lögum um stuðning til kaupa á fyrstu íbúð, 
með síðari breytingum, nr. 111/2016 (rýmri skilyrði), 92. mál.

Alþýðusamband Íslands hefur fengið til umsagnar frumvarp til laga um breytingu á lögum um 
stuðning til kaupa á fyrstu íbúð, með síðari breytingum, nr. 111/2016 (rýmri skilyrði), 92. mál.

Alþýðusambandið styður markmið frumvarpsins um að heimild til skattfrjálsrar nýtingar á 
séreignarsparnaði til kaupa á húsnæði verði rýmkuð og nái einnig til þeirra sem ekki hafa átt 
húsnæði í ákveðinn tíma og ekki nýtt úrræðið áður. Þá telur ASÍ einnig að heimila eigi með tíma- 
og fjárhæðarmörkum ráðstöfun á allt að 3,5% framlagi í s.k. tilgreinda séreign, sem er hluti af 
skyldutryggingariðgjaldi til lífeyrissjóðs, til öflunar íbúðarhúsnæðis. Í því samhengi áréttar ASÍ 
mikilvægi þess að lögfest verði 15,5% skyldutryggingariðgjald í lífeyrissjóð og heimild til 
ráðstöfunar á allt að 3,5% þar af í tilgreinda séreign en slíkt er forsenda þess að unnt verði að 
rýmka heimild til nýtingar á lífeyrissparnaði til húsnæðiskaupa.

Ætla má að ákvæði frumvarpsins geri einstaklingum, sem greitt hafa til sjóða þar sem hluta 
skyldutryggingariðgjalds er ráðstafað í séreign, kleift að nýta þann sparnað skattfrjálst allt frá 
árinu 2014. Slík heimild skapar verulegt ójafnræði og veitir skattalega ívilnun til þess hóps 
umfram allt almennt launfólks sem greiðir til lífeyrissjóða þar sem allt skyldutryggingariðgjald 
hefur farið til öflunar réttinda í samtryggingu.

Þær breytingar sem lagðar eru til í frumvarpinu kunna að hafa umtalsverð áhrif á lífeyrisréttindi 
einstaklinga, markhóp aðgerðanna og tekjur ríkissjóðs. ASÍ telur því nauðsynlegt að fyrir liggi 
nánir greining á áhrifum þess að rýmka heimild til nýtingar á lífeyrissparnaði, hvað varðar 
tímamörk, markhóp og fjárhæðarmörk með þeim hætti sem lagt er til í frumvarpinu á 
ofangreinda þætti.

Virðingarfyllst,

Henný Hinz 
hagfræðingur ASÍ

